
Abstract  

This article examines Azerbaijan’s natural gas production, domestic consumption, and export 

potential, with particular emphasis on the Southern Gas Corridor (SGC). The study analyzes 

production dynamics, domestic demand indicators, operational capacities, and planned 

infrastructure projects based on national and international data sources. In addition, comparative 

analysis and forecasting approaches are applied to evaluate short- and medium-term prospects for 

gas production and export capacity. The results indicate that the substantial hydrocarbon resources 

of the Caspian region, particularly offshore fields, have the potential to significantly increase 

Azerbaijan’s gas exports to Europe in the context of the SGC expansion. At the same time, meeting 

the growing domestic demand contributes to maintaining national energy security, while 

investments in pipeline systems, processing facilities, and infrastructure projects enhance the 

reliability and efficiency of the export route. It is concluded that Azerbaijan will continue to play 

an important and strategic role in Europe’s energy security in the medium and long term, with the 

SGC serving as a key platform for expanding gas exports to international markets. 

Azərbaycanın təbii qaz hasilatı və ixrac potensialının proqnozu:  

Cənub Qaz Dəhlizi kontekstində (2010–2030) 
T.Ş. Quliyeva  

Azərbaycan Dövlət Neft və Sənaye Universiteti (Bakı, Azərbaycan) 
 

Xülasə  

         Məqalədə Azərbaycanın təbii qaz hasilatı, daxili istehlakı və ixrac potensialı, xüsusilə Cənub Qaz 

Dəhlizi (CQD) kontekstində tədqiq edilmişdir. Tədqiqatda milli və beynəlxalq statistik məlumatlar əsasında 

hasilat dinamikası, daxili tələbat göstəriciləri, əməliyyat imkanları və planlaşdırılan infrastruktur layihələri 

təhlil olunmuşdur. Eyni zamanda, mövcud məlumatlar əsasında müqayisəli təhlil və proqnozlaşdırma 

yanaşmaları tətbiq edilərək yaxın illər üçün qaz hasilatı və ixrac perspektivləri qiymətləndirilmişdir. 

Aparılan təhlillər göstərir ki, Xəzər dənizində yerləşən, xüsusilə dəniz yataqlarına aid zəngin qaz ehtiyatları 

CQD-nin genişləndirilməsi fonunda Azərbaycanın Avropaya qaz ixracını əhəmiyyətli dərəcədə artırmaq 

potensialına malikdir. Bununla yanaşı, artan daxili tələbatın ödənilməsi ölkənin enerji təhlükəsizliyinin 

qorunmasına xidmət edir, boru kəmərlərinə və infrastruktur layihələrinə yönəldilən investisiyalar isə 

marşrutun etibarlılığını və səmərəliliyini yüksəldir. Nəticə olaraq müəyyən edilmişdir ki, Azərbaycan orta 

və uzunmüddətli perspektivdə Avropanın enerji təhlükəsizliyində mühüm və strateji rol oynamağa davam 

edəcək, CQD isə bu prosesdə əsas ixrac platforması kimi çıxış edəcəkdir. 

 

Açar sözlər:  Cənub Qaz Dəhlizi, təbii qaz, təchizat zənciri, boru kəmərləri, proqnozlaşdırma, ötürmə 

qabiliyyəti 

 

Прогноз добычи природного газа и экспортного потенциала 

Азербайджана: В контексте Южного газового коридора (2010–2030 гг.) 
Т.Ш. Гулиева 

Азербайджанский Государственный Университет Нефти и Промышленности 

(Баку, Азербайджан) 
 

Аннотация  

 В статье исследованы вопросы добычи природного газа в Азербайджане, его внутреннего 

потребления и экспортного потенциала, в особенности в контексте Южного газового коридора 

(ЮГК). В работе на основе национальных и международных статистических данных 

проанализированы динамика добычи, показатели внутреннего спроса, операционные возможности 

и перспективы развития инфраструктурных проектов. Кроме того, с применением методов 

сравнительного анализа и прогнозирования выполнена оценка перспектив добычи и экспорта 

природного газа на ближайшие годы. Результаты исследования показывают, что значительные 

ресурсы Каспийского региона, особенно морских месторождений, обладают потенциалом 

обеспечить существенный рост экспорта газа в Европу на фоне расширения ЮГК. Одновременно 

удовлетворение растущего внутреннего спроса способствует сохранению энергетической 

безопасности страны, а инвестиции в трубопроводную сеть, перерабатывающие мощности и 

инфраструктурные проекты повышают надёжность и эффективность данного маршрута. В 

результате установлено, что Азербайджан в средне- и долгосрочной перспективе продолжит играть 

важную и стратегическую роль в обеспечении энергетической безопасности Европы, при этом ЮГК 

выступает в качестве ключевой экспортной платформы. 

 

Ключевые слова:  Южный газовый коридор, природный газ, цепочка поставок, трубопроводы, 

прогнозирование, пропускная способность

 Giriş 

Azərbaycanda təbii qaz hasilatı əsasən 

neft-qaz, qaz və qaz-kondensat tipli yataqlardan 

həyata keçirilir. Ölkənin təbii qaz təchizat zən-

cirinin əsas mənbəyini Xəzər dənizinin Azər-

baycan sektorunda yerləşən zəngin karbohidro-

gen ehtiyatlarına malik yataqlar təşkil edir. Bu 

baxımdan, Şah Dəniz, Ümid, Abşeron, Azəri-

Çıraq-Günəşli, Xərə-Zirə, Bahar, Bulla-dəniz 

və digər dəniz yataqları Azərbaycanın daxili və 

ixrac yönümlü qaz təminatında mühüm rol oy-

nayır. Qazın istifadəsini daxili tələbat (böyük 

və kiçik yerli istehlakçılar) və ixraca şərti ola-

raq ayıraq. Hər iki istiqamətdə istehlakçının la-

zım olunan miqdar qaz ilə təmin olunması vacib 

şərtdir. Bundan əlavə, planlaşdırılan əlavə ixrac 

həcminin yerli qaz təchizatçılarının mövcud po-

tensialı və imkanları çərçivəsində təmin olun-

ması vacibdir ki, ixrac prosesinin dayanıqlı və 

effektiv şəkildə həyata keçirilməsi mümkün ol-

sun.  

Cənub Qaz Dəhlizi (CQD) Azərbaycan 

təbii qazını Avropa bazarlarına çatdırmaq məq-

sədi ilə həyata keçirilən strateji layihədir və üç 

dövlətlərarası kəməri birləşdirir (Şəkil 1). Layi-

hə Azərbaycanın təbii qaz təchizat zəncirində 

mühüm rol oynayır və regional enerji təhlükə-

sizliyinin təmin edilməsində əhəmiyyətli təsir 

göstərir.  

CQD layihəsinin icrası “Şah-Dəniz” qaz 

və qaz-kondensat yatağının tam inkişafına bağ-

lıdır [1, 11], bu yataq isə iki mərhələdən ibarət-

dir: SD1 və SD2. Yataqlardan çıxarılan təbii 

qaz sualtı kəmərlər vasitəsilə Səngəçal termina-

lına daşınır və oradan Cənub Qafqaz Kəməri 

(CQK), o cümlədən CQK genişləndirmə siste-

mi vasitəsilə ixrac olunur. CQK-dən sonra qaz 

Türkiyə-Azərbaycan Təbii Qaz Kəməri (TA-

NAP) və İtaliya istiqamətində Trans-Adriatik 

Kəməri (TAP) vasitəsilə Avropa bazarına çat-

dırılır. 

 

Şəkil 1 – Cənub Qaz Dəhlizi. (Mənbə: TANAP şirkəti (www.tanap.com)) 

Figure 1 – Southern Gas Corridor (Source: TANAP Company (www.tanap.com)) 

 

Bu marşrut Azərbaycanın qaz ixrac po-

tensialını artırmaqla yanaşı, Avropa üçün alter-

nativ enerji mənbələrinin diversifikasiyasında 

mühüm rol oynayır və Cənub Qaz Dəhlizinin 

strateji əhəmiyyətini göstərir. 

Lakin indiyə qədər kəmərlər vasitəsilə 

nəql olunan qaz həcmi onların ilkin ötürücülük 

qabiliyyəti əsasında həyata keçirilmişdir. Bu 

baxımdan, kəmərlərin genişləndirilməsi mərhə-

ləsində artan ötürücülük qabiliyyətinə uyğun 

http://www.tanap.com/
http://www.tanap.com/

qaz ixracının mövcud yataqlardakı ehtiyatlar tə-

rəfindən təmin olunub-olunmayacağını müəy-

yən etmək böyük əhəmiyyət kəsb edir.  

Bu tədqiqatın məqsədi Cənub Qaz Dəhli-

zi (CQD) boyunca kəmərlərin genişləndirilməsi 

mərhələsində Azərbaycanın yerli qaz mənbələ-

rinin qazla təminetmə potensialını qiymətlən-

dirməkdir.  

Avropada təbii qaz istehlakı hər il art-

maqda davam edir. 2021-ci ildə Avropaya idxal 

olunan təbii qazın 31,7%-i mayeləşdirilmiş for-

mada (LNG) təmin olunmuşdur [2]. Lakin id-

xalın əsas hissəsi hələ də kəmərlər vasitəsilə hə-

yata keçirilir; “BP Statistical Review of World 

Energy 2022” hesabatına görə, Avropa İttifaqı 

2021-ci ildə kəmərlər vasitəsilə 232,8 mlrd. m³ 

təbii qaz idxal etmiş və bunun 19,5 mlrd. m³-i 

Azərbaycan tərəfindən təmin olunmuşdur. 

Azərbaycan təbii qazının Avropa və Tür-

kiyə bazarlarına ixracı Cənub Qaz Dəhlizi 

(CQD) vasitəsilə həyata keçirilir. Bu, 3 500 km 

uzunluğunda sərhədlərarası kəmər sistemini 

əhatə edir və üç ardıcıl kəmərdən ibarətdir: Cə-

nub Qafqaz Qaz Kəməri (CQK), Trans-Anado-

lu Qaz Kəməri (TANAP) və Trans-Adriatik 

Qaz Kəməri (TAP). CQD-nin əsas mənbəyi 

“Şah-Dəniz” yatağıdır [3]. Azərbaycanın Xəzər 

dənizi sektorunda inkişaf etdirilən ən böyük tə-

bii qaz və qaz-kondensat yatağıdır.  

Bu sistem Avropanın enerji təhlükəsizli-

yini təmin edir, qaz təchizatının diversifikasiya-

sında mühüm rol oynayır və Azərbaycanın ix-

rac potensialını artırır. Layihə 2011-ci ildə Av-

ropa Komissiyası ilə Azərbaycan arasında Bir-

gə Bəyannamənin imzalanması ilə başlamışdır. 

Cənub Qafqaz Kəməri (CQK) ilkin olaraq 42 

düym diametrli olub, illik ötürücülük qabiliyyə-

ti 7,41 mlrd. m³ idi. Daha sonra 48 düym dia-

metrli yeni seqment paralel olaraq inşa edilmiş 

və Gürcüstanda iki yeni kompressor stansiyası 

qurulmaqla ötürücülük qabiliyyəti 24,04 mlrd. 

m³-ə çatdırılmışdır. 

Cənub Qaz Dəhlizinin əsas komponentlə-

rindən biri olan və 1850 km uzunluğa malik 

Trans-Anadolu Qaz Kəməri (TANAP) sistemin 

ən uzun seqmenti hesab edilir.  

Kəmərin tikintisi 2015-ci ildə başlamış, 

2018-ci ildə isə təbii qazın Türkiyə bazarına 

nəqli təmin edilmişdir. Trans-Adriatik Qaz Kə-

məri (TAP) isə 2020-ci ilin sonunda Azərbay-

can qazını İtaliyaya çatdırmağa başlamış və 

ötürücülük qabiliyyəti 10–20 mlrd. m³-ə qədər 

artırıla bilir. 2023-cü ilin avqustunda CQD va-

sitəsilə Yunanıstana 162,8 milyon kubmetr qaz 

ixrac edilmişdir.  

2023-cü ilin ilk səkkiz ayının nəticələrinə 

görə, Yunanıstana ixrac olunan təbii qazın həc-

mi təxminən 1,4 mlrd. m³ olmuşdur. Eyni dövr-

də Avropaya ümumilikdə 7,6 mlrd.  m³ təbii qaz 

göndərilmiş, bunun 3,8 mlrd. m³-i TANAP kə-

məri vasitəsilə Türkiyəyə, 1,5 mlrd. m³-i isə 

Gürcüstana ixrac olunmuşdur [4].  

Mövcud TAP kəmərinin ötürücülük qabi-

liyyəti nəzərə alınaraq, ilin sonuna qədər Avro-

paya ixrac edilən qaz həcminin 10 mlrd. m³-ə 

çatacağı proqnozlaşdırılır. Kəmərin genişləndi-

rilməsinin tamamlanmasından sonra isə bu 

həcm 20 mlrd. m³-ə yüksələcəkdir [5]. 

Qeyd edildiyi kimi, bu üç inteqrasiya 

olunmuş kəmər sisteminin illik ötürücülük qa-

biliyyəti artıq artırılmışdır və ya yaxın illərdə 

artırılması planlaşdırılır. 

 İcmal edilən məqalədə Cənub Qaz Dəh-

lizinə qoşulmaq potensialına malik olan hazırkı 

və alternativ qaz ehtiyatlarının - xüsusilə Qaza-

xıstan və Türkmənistan qazının  istehsal gücü 

təhlil edilmiş və yaxın gələcəkdə artan istehlak 

tələbatını təmin edə biləcəyi proqnozlaşdırıl-

mışdır.  

İşin məqsədi 

Bu işin məqsədi Azərbaycanın təbii qaz 

istehsalı, daxili istehlakı və ixrac potensialını 

qiymətləndirmək, xüsusilə Cənub Qaz Dəhlizi 

vasitəsilə Avropaya qaz tədarükündə rolunu 

müəyyən etməkdir. 

 

Məsələnin qoyuluşu  

Tədqiqat Azərbaycanın mövcud və gələ-

cək qaz hasilatı imkanlarının artan daxili tələbat 

və Avropanın enerji diversifikasiyası ehtiyacla-

rını nə dərəcədə ödəyə biləcəyini araşdırır. 

 

Məsələnin həlli 

Cənub Qaz Dəhlizi (CQD) vasitəsilə ar-

tan son istifadəçi tələbatını ödəmək üçün daha 

böyük həcmdə təbii qazın nəqli məqsədilə bir 

sıra əməliyyatların həyata keçirilməsi zəruridir. 

Bu əməliyyatlara Səngəçal terminalında ilkin 

təzyiqin artırılması, mövcud kompressor stansi-

yalarının optimallaşdırılması və ya enerji dəhli-

zi boyunca hədəf təzyiqin təmin edilməsi üçün 

yeni stansiyaların tikintisi daxildir. Lakin, bu 

tədbirlərin icrasına başlamazdan əvvəl, geniş-

ləndirilmiş qaz həcmini təmin edə biləcək ehti-

yatların sistematik şəkildə araşdırılması vacib-

dir.  

Bu məqsədlə, bu tədqiqat çərçivəsində 

həm hazırkı Azərbaycan ərazisində yerləşən 

neft, qaz və qaz-kondensat yataqlarının uzun-

müddətli istehsal və istehlak proqnozları hazır-

lanmışdır. Bu yanaşma 2030-cu ilə qədər CQD 

vasitəsilə ixrac ediləcək genişləndirilmiş qaz 

həcminin mümkün mənbələrinin və həcminin 

qiymətləndirilməsinə imkan yaratmışdır.  

Elmi tədqiqatlarda təbii qaz istehsalı və 

istehlakının proqnozlaşdırılması üçün geniş 

tətbiq olunan metodlara Avtoreqressiv inteq-

rasiya olunmuş hərəkətli orta (ARIMA), 

Mövsümi avtoreqressiv inteqrasiya olunmuş 

hərəkətli orta (SARIMA), Eksponensial 

sazlama (ETS) və digər qabaqcıl zaman sırası 

modelləri daxildir [6]. Bundan əlavə, Grey 

Wolf Optimizer və Lagrangian Support Vector 

Regression əsasında hazırlanmış hibrid model 

[7] Avropada təbii qaz istehlakının proq-

nozlaşdırılması üçün uğurla istifadə edilmişdir. 

Bu tədqiqatda proqnozlar Holt-un lineer 

trend (xətti trend) metodu ilə aparılmışdır. Bu 

metod Eksponensial sazlamanın genişlənmiş 

forması olub, dəqiqliyi, etibarlılığı və effektiv-

liyi səbəbindən seçilmişdir. Damping paramet-

rinin daxil edilməsi nəticələrin proqnoz dəqiq-

liyini artırmışdır [8]. Bütün hesablamalar və nə-

ticələrin qrafik vizuallaşdırılması Python proq-

ramlaşdırma mühitində, matplotlib, numpy, 

pandas və tabulate kitabxanaları istifadə olun-

maqla həyata keçirilmişdir. Holt-un linear trend 

və Eksponecial Sazlama metodları isə statsmo-

dels kitabxanası vasitəsilə tətbiq edilmişdir.  

Bu metodologiya CQD-nin genişləndiril-

məsi mərhələsində istehsal və ixrac prosesləri-

nin optimallaşdırılmasına yönəlmişdir. Həm 

hazırkı, həm də alternativ qaz ehtiyatlarının sis-

temli qiymətləndirilməsi yaxın gələcəkdə Av-

ropa və regional bazarlarda artan tələbatın 

qarşılanmasını təmin etməyə imkan verir və 

enerji dəhlizinin sabitliyini möhkəmləndirir.  
 

Nəticə 

BP tərəfindən təqdim edilmiş və 2010–

2021-ci illəri əhatə edən Azərbaycanın təbii qaz 

istehsalı və istehlakı ilə bağlı statistik məlumat-

lar təhlil edilmiş, həmçinin 2030-cu ilə qədər 

gözlənilən həcmlər müəyyən edilmişdir (Cəd-

vəl 1 və Cədvəl 2). Təqdim olunan cədvəllər 

Azərbaycanın təbii qaz sektorunun 2010–2030-

cu illər üzrə inkişaf trayektoriyasını, yəni hasi-

lat və daxili istehlakın dəyişmə meyllərini əks 

etdirir. Məlumatlar 2010–2021-ci illər üçün 

faktiki göstəriciləri, 2022–2030-cu illər üçün 

isə proqnozlaşdırılmış dəyərləri əhatə edir. 

Cədvəl 1 – Azərbaycanın 2010–2030-cu illər üzrə qeydə alınmış və proqnozlaşdırılmış təbii qaz hasilat  

göstəriciləri 

Table 1 – Azerbaijan’s recorded and projected natural gas production indicators for the years 2010–2030 

 

 

Cədvəl 1-ə əsasən, 2010–2014-cü illərdə 

Azərbaycanın təbii qaz hasilatı 16.3 mlrd. m³-

dən 18.4 mlrd. m³-ə yüksəlmiş və mülayim ar-

tım dinamikası nümayiş etdirmişdir. 2015–

2018-ci illərdə hasilat müəyyən dalğalanmalar 

göstərsə də, əsasən 18 mlrd. m³ ətrafında sabit 

qalmışdır. 

2019-cu ildən etibarən hasilatda kəskin 

artım qeydə alınmışdır: 2019-cu ildə 23.9 mlrd. 

m³, 2020-ci ildə 25.9 mlrd. m³, 2021-ci ildə isə 

31.8 mlrd. m³. Bu sıçrayış əsasən “Şahdəniz-2”  

layihəsinin tam güclə istismara verilməsi və Cə-

nub Qaz Dəhlizinin kommersiya fəaliyyətinə 

başlaması ilə əlaqədardır. 

Proqnozlara əsasən, 2022–2030-cu illər 

ərzində hasilatın davamlı şəkildə artacağı göz-

lənilir və 2030-cu ildə 37.8 mlrd. m³-ə çatacağı 

proqnozlaşdırılır.  

Bu, Azərbaycanın orta və uzunmüddətli 

perspektivdə regional və Avropa qaz bazarla-

rında strateji təchizatçı rolunun güclənəcəyini 

göstərir.

İllər 
Azərbaycan üçün təbii qaz hasilat 

göstəriciləri (ildə milyard kub metr) 
Məlumat tipi 

2010 16.3 Qeydə alınmış 

2011 16 Qeydə alınmış 

2012 16.8 Qeydə alınmış 

2013 17.5 Qeydə alınmış 

2014 18.4 Qeydə alınmış 

2015 18.8 Qeydə alınmış 

2016 18.3 Qeydə alınmış 

2017 17.8 Qeydə alınmış 

2018 18.8 Qeydə alınmış 

2019 23.9 Qeydə alınmış 

2020 25.9 Qeydə alınmış 

2021 31.8 Qeydə alınmış 

2022 28.69 Proqnozlaşdırılmış 

2023 30.04 Proqnozlaşdırılmış 

2024 31.33 Proqnozlaşdırılmış 

2025 32.55 Proqnozlaşdırılmış 

2026 33.71 Proqnozlaşdırılmış 

2027 34.81 Proqnozlaşdırılmış 

2028 35.86 Proqnozlaşdırılmış 

2029 36.86 Proqnozlaşdırılmış 

2030 37.8 Proqnozlaşdırılmış 

Cədvəl 2 – Azərbaycan üçün 2010–2030 illərdə qeydə alınmış və proqnozlaşdırılmış təbii qaz istehlakı 

göstəricilər 

Table 2 – Recorded and projected natural gas consumption indicators for Azerbaijan for the years 2010–

2030 

İllər 
Azərbaycan üçün təbii qaz istehlak 

göstəriciləri (ildə milyar kub metr) 
Məlumat tipi 

2010 8.2 Qeydə alınmış 

2011 8.9 Qeydə alınmış 

2012 9.4 Qeydə alınmış 

2013 9.4 Qeydə alınmış 

2014 9.9 Qeydə alınmış 

2015 11.1 Qeydə alınmış 

2016 10.9 Qeydə alınmış 

2017 10.6 Qeydə alınmış 

2018 10.8 Qeydə alınmış 

2019 11.8 Qeydə alınmış 

2020 12.4 Qeydə alınmış 

2021 12.7 Qeydə alınmış 

2022 12.93 Proqnozlaşdırılmış 

2023 13.31 Proqnozlaşdırılmış 

2024 13.68 Proqnozlaşdırılmış 

2025 14.05 Proqnozlaşdırılmış 

2026 14.43 Proqnozlaşdırılmış 

2027 14.8 Proqnozlaşdırılmış 

2028 15.17 Proqnozlaşdırılmış 

2029 15.54 Proqnozlaşdırılmış 

2030 15.92 Proqnozlaşdırılmış 

 

Cədvəl 2-də təqdim olunan nəticələrə 

əsasən, Daxili istehlak 2010-cu ildə 8.2 mlrd. 

m³ olduğu halda, 2021-ci ildə 12.7 mlrd. m³-ə 

yüksəlmişdir.  

Xüsusilə 2014-cü ildən sonra sənaye, 

energetika və məişət sektorlarında qazdan isti-

fadənin artması istehlakın davamlı yüksəlişini 

şərtləndirmişdir. Proqnoz dövründə (2022–

2030) istehlakın 12.93 mlrd. m³-dən 15.92 

mlrd. m³-ə qədər artacağı gözlənilir. Bu artım 

iqtisadi genişlənmə, əhalinin artması və ölkədə 

qazlaşdırma səviyyəsinin yüksəlməsi ilə izah 

olunur.  

Proqnozun daha da dəqiq olması məqsə-

dilə təbii qaz hasilatının proqnozlaşdırılmasın-

da Damped Holt (söndürülmüş trendli Holt) 

metodu [9, 11], istehlak göstəricilərinin proq-

nozlaşdırılmasında isə Holt-un xətti trend me-

todu tətbiq edilmişdir. Hesablamalar Python 

proqramlaşdırma mühitində aparılmış və əldə 

edilən qrafik nəticələr müvafiq olaraq Şəkil 2 

və Şəkil 3-də təqdim olunmuşdur.



Azərbaycan Mühəndislik Akademiyasının Xəbərləri 

2026, cild 18 (2), s. 45-53 

T.Ş. Quliyeva 

Herald of the Azerbaijan Engineering Academy 

2026, vol. 18 (2), pp. 45-53  

T.Sh. Guliyeva 
 

 
Şəkil 2 – Damped Holt metodu əsasında Azərbaycanda təbii qaz hasilatı proqnozu 

Figure 2 – Forecast of natural gas production in Azerbaijan based on the Damped Holt method 

 

 
Şəkil 3 – Holt-un xətti trend metodu əsasında Azərbaycanda təbii qaz istehlakı proqnozu 

Figure 3 – Forecast of natural gas consumption in Azerbaijan based on Holt’s linear trend method

Aparılmış tədqiqatın nəticələrinə əsasən, 

Azərbaycanın təbii qaz hasilatı daxili istehlakı 

əhəmiyyətli dərəcədə üstələyir. 2021-ci ildə ha-

silat istehlakdan təxminən 2.5 dəfə çox olmuş-

dur. Proqnozlara görə, bu fərq 2030-cu ildə da-

ha da artacaq ki, bu da ölkənin ixrac potensialı-

nın genişlənəcəyini təsdiqləyir. Beləliklə, Azər-

baycan Cənub Qaz Dəhlizi vasitəsilə Avropa-

nın enerji təhlükəsizliyində mühüm rol oyna-

mağa davam edəcək.  

Kəşfiyyat Perspektivi olan yataqlar SD3, 

Naxçıvan, Şəfəq-Asiman, Zəfər-Məşəl, Qara-

bağ, İnam, Alov-Araz-Şərq yataqlarıdır. BP şir-

kəti artıq Qarabağ yatağının işlənməsi üçün in-

frastuktur işlərinə başlayıb[10]. Bütün perspek-

tivli kəşfiyyat sahələrinin seysmik tədqiqatları 

tamamlanmış və mövcud qiymətləndirmələr 

(uğurlu kəşfiyyat quyusu halında) ehtimal olu-

nan ehtiyatlar əsasında aparılmışdır. Bəzi struk-

turlarda isə mövcud qurğularla ən azı bir quyu-

nun qazılması həyata keçirilmiş və nəticədə: ya 

quyular dayandırılmışdır (məsələn, Zəfər-

Məşəl) – həmin dövrdə inkişaf üçün iqtisadi cə-

hətdən sərfəli olmadığı hesab edilmişdir; ya qu-

rular quru olmuşdur (İnam, Qarabağ); ya texni-

ki və geoloji baxımdan çətin və bahalı hesab 

edilmişdir (Naxçıvan). 

Nəticədə, bu sahələrdən bəziləri onları 

kəşfiyyata başlayan konsorsiumlar tərəfindən 

istifadədən çıxarılmışdır. Bu məqalədə kəşfiy-

yat perspektivi olan təbii qaz ehtiyatlarından əl-

də edilə biləcək potensial hasilat həcmləri nəzə-

rə alınmamışdır. Bununla belə, sözügedən ya-

taqlar böyük həcmdə təbii qaz resurslarına ma-

likdir və bu, Azərbaycanın qaz hasilatı daxili tə-

ləbatın ödənməsi və Cənub Qaz Dəhlizi vasitə-

silə təchizat həcmlərinin əhəmiyyətli dərəcədə 

artırılmasına imkan yarada bilər. Bundan əlavə, 

CQD-nin qarşılaşa biləcəyi əsas çağırışları və 

imkanları müəyyənləşdirməyi, habelə alterna-

tiv qaz ehtiyatlarının CQD-yə inteqrasiyası 

üçün mümkün infrastruktur tədbirlərinin həyata 

keçirilməsi regionun enerji diversifikasiyasında 

böyük dəyişikliklər edə bilər. Belə ki, xarici po-

tensial qaz mənbəyi kimi Türkmənistan və Qa-

zaxıstanın təbii qaz ehtiyatları Trans-Xəzər Qaz 

Kəməri layihəsinin həyata keçirilməsi vasitəsi-

lə Cənub Qaz Dəhlizinə inteqrasiya oluna bilər. 

Bu məsələlərin növbəti elmi tədqiqat işlərində 

təhlil edilməsi nəzərdə tutulur 

 

Nəticə 

1. Azərbaycan üçün potensial təbii qaz ha-

silatı və istehlak həcmləri 2030-cu ilə-

dək proqnozlaşdırılmışdır. 

2. Alınmış proqnoz qiymətlərinə əsasən, 

Azərbaycanın qaz hasilat həcmi hədəf-

lənmiş ixrac gücünü təmin etmək qabi-

liyyətinə malikdir. 

 

Maraqlar münaqişəsi 

Müəllif bu məqalədə araşdırılması tələb 

olunan maraqlar münaqişəsinin olmadığını 

qeyd edir. 

